                                                                                 Azərbaycan Respublikası vergilər nazirinin

19.03.2013-cü il tarixli 1317040100175800 nömrəli əmri ilə təsdiq edilmişdir

2013-2020-ci illərdə

VERGİ SİSTEMİNİN İNKİŞAF STRATEGİYASI

1. GİRİŞ

Son illər ərzində Azərbaycan Respublikasının sosial-iqtisadi inkişafında əldə edilmiş uğurların təmin olunmasında həyata keçirilən vergi siyasəti də əhəmiyyətli rol oynamışdır. Ölkə iqtisadiyyatının inkişaf istiqamətlərinə uyğun olaraq vergi sisteminin təkmilləşdirilməsi, vergi ödəyicilərinə göstərilən xidmətlərin səviyyəsinin yüksəldilməsində, vergi qanunvericiliyi və vergi inzibatçılığının müasir tələblərə uyğun qurulmasında ciddi nailiyyətlər əldə edilmişdir. Lakin iqtisadi inkişafın dinamik xarakter daşıması vergi siyasətinin daim təkmilləşdirilməsini, onun çevik bir iqtisadi tənzimləmə mexanizminə malik olmasını zəruri edir. 

Vergi siyasəti də daxil olmaqla, iqtisadi siyasət sahəsində kompleks tədbirlərin həyata keçirilməsi Azərbaycan Respublikası Prezidentinin 2012-ci il 29 dekabr tarixli 800 saylı Fərmanı ilə təsdiq edilmiş “Azərbaycan 2020: gələcəyə baxış” İnkişaf Konsepsiyasında əks olunmuşdur. 
“Azərbaycan 2020: gələcəyə baxış” İnkişaf Konsepsiyasında bilavasitə və dolayısı ilə Vergilər Nazirliyinə aid tədbirlərin, o cümlədən aktiv vergi siyasətinə keçidin təmin edilməsi, vergi dərəcələrinin optimallaşdırılması və digər tədbirlərin həyata keçirilməsi nəzərdə tutulmuşdur. Bu məqsədlə  növbəti illərdə “Vergi sisteminin inkişafı üzrə 2013-2020-ci illər üçün Strateji Plan” həyata keçiriləcəkdir. 

2. STRATEGİYANIN ƏSAS MİSSİYASI
· Azərbaycanın iqtisadi inkişaf hədəflərinə nail olmaq üçün mütərəqqi, mükəmməl və beynəlxalq standartlara cavab verən vergi sisteminin formalaşması;
· Qeyri-neft sektorunun inkişafının stimullaşdırılması, vergi daxilolmalarının artırılması, innovasiya yönümlü iqtisadiyyatın inkişafını təmin edən və qeyri-neft sektorunun ixrac potensialını gücləndirən vergi siyasətinin formalaşdırılması;

· Vergi ödəyiciləri ilə vergi orqanları arasında partnyorluq prinsiplərinə əsaslanan keyfiyyətcə yeni əməkdaşlıq prinsiplərinin yaradılması;

· Əhalinin vergi mədəniyyətinin yüksəldilməsi, vergi ödəmə vərdişlərinin cəmiyyətin normasına çevrilməsinə nail olunması.
3. STRATEJİ BAXIŞ

Azərbaycanın vergi sistemi sosial-iqtisadi inkişafın təmin edilməsində və sahibkarlığın inkişafının sürətləndirilməsində, büdcə gəlirlərinin formalaşmasında əsas mənbə kimi tanınacaqdır. Azərbaycan Respublikasının Vergilər Nazirliyi çevik və onun qarşısında qoyulan problemləri operativ şəkildə həll etmək imkanlarına malik olan mərkəzi icra hakimiyyəti orqanı kimi fəaliyyətini daha da gücləndirəcəkdir. İnformasiya texnologiyalarının tətbiqinin genişləndirilməsi, elektron xidmətlərin keyfiyyətcə yeni prinsiplər əsasında qurulması Vergilər Nazirliyinin bu sahədə tutduğu mövqeyi əhəmiyyətli dərəcədə gücləndirəcək və onun nüfuzunu artıracaqdır.

4. NAİLİYYƏTLƏR VƏ POTENSİAL İMKANLAR

Vergilər Nazirliyinin əldə etdiyi nəticələr və xüsusilə informasiya texnologiyalarının tətbiqi sahəsindəki nailiyyətlər 2013-2020-ci illərdə qarşıya qoyulan məqsədlərə çatmaq üçün zəmin yaratmışdır. Nazirlik müəyyən olunmuş hədəflərə çatmaq üçün aşağıdakı potensial imkanlara əsaslanır:

· Müasir səviyyəli vergi sistemi. Azərbaycan Respublikasının vergi sistemi dövlətimizin müstəqilliyinin bərpasından etibarən çətin və mürəkkəb bir inkişaf yolu keçmişdir. Bazar iqtisadiyyatına keçid dövründə vergi orqanları onların qarşısında qoyulan vəzifələri uğurla yerinə yetirmiş və ölkəmizdə yüksək sürətli iqtisadi inkişafın əldə olunmasında mühüm rol oynamışdır.

· İnsan kapitalı və texnoloji inkişaf: Nazirlik yüksək intellektual potensiallı kadr heyətinə malikdir və kadrların təhsil səviyyəsi nazirliyin qarşısında duran vəzifələri həll etməyə imkan verir. Ölkəmizin vergi sisteminin maddi-texniki bazası, müasir informasiya texnologiyalarının və elektron xidmətlərin tətbiqi səviyyəsi onun potensial imkanlarını yaxın gələcəkdə daha da artıracaqdır.

· Korporativ idarəetmə və institusional üstünlüklər: Həyata keçirilən institusional dəyişikliklər vergi inzibatçılığının və vergi sisteminin idarə olunmasının daha da təkmilləşdirilməsi üçün yeni imkanlar yaratmışdır. Dövlətin vergi siyasətinin uğurla həyata keçirilməsi üçün müasir struktur və idarəetmə təcrübəsi mövcuddur.

5. STRATEGİYANIN PRİNSİPLƏRİ

Vergi sisteminin inkişafı üzrə 2013-2020-ci illər üçün Strateji Planın həyata keçirilməsi zamanı aşağıdakı prinsiplərə əməl ediləcəkdir: 

· Bərabərlik – bütün vergi ödəyiciləri üçün bərabər və ədalətli şərait yaradılmalıdır;

· Sadəlik – vergi ödəyicilərinin öz öhdəliklərini tam və vaxtında yerinə yetirmələri, eyni zamanda vergi orqanlarının inzibati xərclərinin və vergi nəzarəti sahəsindəki çətinliklərin azalması üçün vergi sistemi mümkün qədər sadə olmalıdır;

· Kafilik – vergi sistemi dövlət büdcəsini kifayət qədər və qabaqcadan məlum olan gəlir mənbələri ilə təmin etməlidir;

· Səmərəlilik – vergi sistemi səmərəli olmalı, ölkənin iqtisadiyyatında məhsul və xidmətlərin istehsal həcminin artırılmasını təmin etməli, dövlətin və vergi ödəyicilərinin müvafiq olaraq vergilərin yığılması və ödənilməsi ilə bağlı xərcləri azaldılmalıdır;


· Rəqabət qabiliyyəti – vergi sistemi uzun müddətli, davamlı və real iqtisadi inkişafı, yeni  iş yerlərinin yaradılması və artımını təmin edən sistem olmalıdır; 

· Şəffaflıq – islahatların şəffaflıq şəraitində aparılması və islahatın gedişi barədə vergi ödəyicilərinin məlumatlandırılması imkanları yaradılmalıdır; 

· Məqsədyönlülük - vergi sisteminin qurulmasında və səmərəliliyinin artırılmasında onun iqtisadi inkişafa məcmu təsirindən çıxış edilməli, vergi qanunvericiliyi və inzibatçılığının səmərəliliyinin artırılması yolu ilə iqtisadi inkişafa müsbət təsir göstərilməlidir.
6. STRATEJİ MƏQSƏDLƏR
Məqsəd 1. Azərbaycan Respublikası qanunvericiliyinin Avropa İttifaqı qanunvericiliyinə və ÜTT-nin tələbləri uyğunlaşdırılması

Azərbaycanın qlobal dünya iqtisadiyyatına inteqrasiyası onun vergi qanunvericiliyinin təkmilləşdirilməsini və beynəlxalq standartlara uyğunlaşdırılmasını tələb edir. Bu məqsədə çatmaq üçün aksizli malların idxalına və daxildə istehsalına tətbiq olunan aksiz dərəcələrinin eyniləşdirilməsi, Azərbaycanın vergi qanunvericiliyinin Avropa İttifaqının direktivlərinə və ÜTT-nin tələblərinə uyğunlaşdırılması davam etdiriləcəkdir.

Məqsəd 2. Passiv vergi siyasətindən aktiv vergi siyasətinə keçidin təmin olunması
Vergi yükünün tədricən istehsaldan istehlaka keçirilməsi məqsədilə iqtisadiyyatın innovativ inkişafını və modernləşdirilməsinin təmin edilməsi üçün araşdırmalar aparılaraq konkret təkliflər veriləcəkdir. Dinamik iqtisadi inkişaf daim optimal vergi dərəcələrinin müəyyən olunmasını tələb edir. Bu sahədə də konkret araşdırmalar aparılacaq, vergi dərəcələrinin optimal qiymətlərinin müəyyən edilməsi üçün elmi cəhətdən əsaslandırılmış təkliflər hazırlanacaqdır.

Məqsəd 3. Vergilər üzrə güzəşt və azadolmaların səmərəliliyinin qiymətləndirilməsi
Qeyri-neft sektorunun inkişafı və onun ixrac potensialının gücləndirilməsi məqsədi bu sahələrdə tətbiq olunan vergi güzəştlərinin monitorinqinin aparılması, onların bir qisminin ləğv edilməsi, yenilərinin tətbiq olunması zərurətini meydana çıxarır. Burada əsas məqsəd həmin istiqamətlərin düzgün müəyyənləşdirilməsindən ibarət olacaqdır.

Məqsəd 4. Vergi bəyannamələrinin əvvəlcədən doldurulma sisteminə keçilməsi üzrə  beynəlxalq təcrübə öyrənilərək  mərhələlərlə bu sistemə keçidin təmin olunması
Vergi ödəyiciləri üçün inzibatçılığın sadələşdirilməsi ilə əlaqədar ilkin mərhələdə əsas vergi növləri üzrə bəyannamələrin əvvəlcədən doldurulma sisteminə keçid üzrə qiymətləndirmənin aparılması və təkliflərin verilməsi təmin olunacaqdır. Bundan sonra digər vergi növləri üzrə bəyannamələrin əvvəlcədən doldurulma sisteminə keçid həyata keçiriləcəkdir. 
Məqsəd 5. Ümumi bəyannamə sisteminə keçidə hazırlıq işlərinin görülməsi
Ümumi bəyannamə sisteminə keçidlə bağlı beynəlxalq təcrübə öyrənilməklə bəyannamə sisteminin təkmilləşdirilməsi məqsədilə yeni bəyannamə formaları hazırlanacaq. Qanunvericilik təhlil olunmaqla ümumi bəyannamə sistemini stimullaşdıran və keçidi təmin edən qanunvericiliyə dair təkliflər veriləcək.
Məqsəd 6. Vergi ödəyicilərinə xidmət sisteminin təkmilləşdirilməsi
Vergi ödəyicilərinə xidmət sisteminin təkmilləşdirilməsinin keyfiyyətcə yeni inkişaf mərhələsinə keçirilməsi məqsədi qarşıya qoyulmuşdur. Bu təkmilləşdirmələrin əsas istiqaməti vergi ödəyiciləri ilə vergi orqanları arasında partnyorluq münasibətlərinin yaradılması məqsədinin həyata keçirilməsinin təmin edilməsindən ibarətdir. Eyni zamanda özəl vergi məsləhətçiləri, vergi ombudsmanı  institutlarının yaradılması, vergi ödəyicilərinə xidmət mərkəzlərində göstərilən xidmətlərin spektrinin genişləndirilməsi və xidmət səviyyəsinin artırılması, ünvanlı xidmətlərin əhatə dairəsinin genişləndirilməsi və digər məqsədlər də nəzərdə tutulmuşdur.

Məqsəd 7. Vergi mədəniyyətinin yüksəldilməsi
Əhalinin vergi mədəniyyətinin yüksəldilməsi, gələcəyin intizamlı, savadlı vergi ödəyicilərinin formalaşdırılması işinin səmərəliliyinin artırılması üzrə strateji məqsədə nail olmaq üçün bu sahədə beynəlxalq təcrübənin araşdırılması və təkliflərin verilməsi, məlumatlandırma vasitələrinin, xüsusi dərslik və tədris vəsaitlərinin hazırlanması nəzərdə tutulur. Vergi ödəyiciləri, o cümlədən, əhalinin digər təbəqələri arasında vergi mədəniyyətinin yüksəldilməsinə xidmət edən vergi sahəsində məlumatlandırma, maarifləndirmə və təbliğat işinin səmərəliliyini təmin etmək məqsədilə sahibkarların və istehlakçıların ictimai birlikləri, təhsil müəssisələri ilə əməkdaşlığın genişləndirilməsi və bu sahədə müvafiq tədris-metodiki təlimatların hazırlanması planlaşdırılır. Eyni zamanda Strateji Plan çərçivəsində həyata keçirilən islahatlara informasiya dəstəyinin göstərilməsi və ictimailəşdirilməsi məqbul hesab edilən tədbirlərin KİV-də geniş işıqlandırılması nəzərdə tutulur.
Məqsəd 8. Vergi ödəyicilərinin müxtəlif təbəqələrinin vergi qanunvericiliyinə əməletmə səviyyələrini araşdırmaqla nəticədən asılı olaraq maarifləndirmə tədbirlərinin görülməsi
Müasir dövrün tələblərindən irəli gələrək qeyd olunan strateji məqsədə nail olmaq üçün vergi ödəyicilərinin sosial-demoqrafik göstəricilərinə əsasən qruplaşdırılması metodologiyasının hazırlanması, vergi qanunvericiliyinə əməletmə səviyyəsinin təhlilinin həyata keçirilməsi məqsədilə müxtəlif sorğuların, tədqiqatların və araşdırmaların aparılması təmin olunacaqdır. Seçmə üsullar əsasında əldə olunan məlumatların bütün vergi ödəyicilərinə tətbiq edilməsi üsullarının hazırlanması da nəzərdə tutulur. 

Məqsəd 9. Transfer qiymətlərin tənzimlənməsi mexanizmlərinin yaradılması
Vergidən yayınma hallarının qarşısının alınması üçün qeyd olunan strateji məqsədə nail olmaq üçün transfer qiymətlərin tənzimlənməsi sahəsində qanunvericilik bazasının yaradılması üzrə təkliflərin verilməsi, transfer qiymətlərin tənzimlənməsi sahəsində inzibati nəzarət mexanizmlərinin yaradılması təmin olunacaqdır. 

Məqsəd 10. Nağdsız ödənişlərin stimullaşdırılması, onun xüsusi çəkisinin mərhələlərlə artırılması
İqtisadi inkişafın təşviq edilməsi tədbirləri çərçivəsində nağdsız ödənişlərin stimullaşdırılması, onun xüsusi çəkisinin mərhələlərlə artırılması strateji məqsədinə nail olmaq üçün kompleks tədbirlərin həyata keçirilməsi nəzərdə tutulur. Növbəti illərdə nağdsız hesablaşmaların stimullaşdırılması və nağd hesablaşmaların məhdudlaşdırılması barədə təkliflərin verilməsi,  POS-terminalların tətbiqinin genişləndirilməsinə nəzarətin təşkili, elektron ödəniş sistemləri infrastrukturunun inkişaf etdirilməsi və əhatə dairəsinin genişləndirilməsi məqsədilə beynəlxalq təcrübə öyrənilərək stimullaşdırıcı tədbirlərin (lotereyalar, bonus kompaniyaları) görülməsi üzrə təkliflərin verilməsi təmin olunacaqdır.

Məqsəd 11. Nağd ödənişlərə nəzarət tədbirlərinin gücləndirilməsi
Vergidən yayındırılan dövriyyələrin aşkar olunması ilə əlaqədar mənəvi cəhətdən köhnəlmiş NKA aparatlarının daha müasir avadanlıqlarla əvəz edilməsi üzrə təkliflərin verilməsi, əhalinin nağd ödənişlər zamanı çek tələb etmələri üçün stimullaşdırıcı tədbirlərin (çek lotereyaları, bonus kompaniyaları) həyata keçirilməsi nəzərdə tutulur.

Məqsəd 12. E-auditin tətbiqi sahəsində kompleks tədbirlərin həyata keçirilməsi
Müasir nəzarət metodlarının tətbiqi ilə əlaqədar qeyd olunan strateji məqsədə nail olmaq üçün elektron auditin aparılması üzrə qanunvericilik bazasının yaradılması və vergi ödəyicilərində mühasibat uçotunun elektron qaydada aparılmasına keçidin sürətləndirilməsi, audit sahəsində çalışan əməkdaşlara iş yerlərində ayrı-ayrı funksional sahələr üzrə elektron audit, e-mühasibat və İT sahəsində treninq proqramlarının təşkili nəzərdə tutulur. E-auditin tətbiqinin həyata keçirilməsi və e-auditlə bağlı müvafiq İT sistemlərin işə salınmasının təmin edilməsinə də yaxın dövrdə nail olunacaq.

Məqsəd 13. Vergi inzibatçılığının səmərəliliyinin artırılması
Vergi inzibatçılığının səmərəliliyinin qiymətləndirilməsi metodikasının hazırlanması və beynəlxalq təcrübədə tətbiq olunan mütərəqqi idarəetmə metodlarından istifadə etməklə vergi orqanlarının strukturlarının təkmilləşdirilməsinə dair təkliflər veriləcək. Eyni zamanda Vergilər Nazirliyinin struktur vahid və bölmələri, həmçinin Ərazi Vergilər orqanları üzrə vergi orqanlarının fəaliyyəti təhlil olunaraq təkmilləşdirilmə barədə əsaslandırılmış təkliflər veriləcək

Məqsəd 14. Vergi nəzarətinin təkmilləşdirilməsi
İqtisadi inkişafın xüsusiyyətlərindən irəli gələrək vergi nəzarətinin təkmilləşdirilməsi strateji məqsədinə nail olmaq üçün vergidən yayınma risklərinin qiymətləndirilməsi və nəzarət məqsədləri ilə bağlı seçim mexanizmlərinin təkmilləşdirilməsi, kameral və səyyar vergi yoxlamalarının, operativ vergi nəzarəti və daxili nəzarətin təkmilləşdirilməsi təmin olunacaqdır. Vergi potensialının qiymətləndirilməsi, proqnozlaşdırılması modelləri sisteminin tətbiqi, onun müvafiq proqram paketi ilə təmin olunması, vergi orqanları tərəfindən nəzarət edilməsi nisbətən çətin olan peşələr (ev təmiri üzrə ustalar, bağbanlar, dayələr, ev qulluqçuları və digər oxşar peşələr) üzrə, habelə digər sahələrdə vergidən yayınma hallarının minimumlaşdırılması üçün ictimai nəzarətin gücləndirilməsini stimullaşdıran qanunvericilik sənədinin layihəsinin hazırlanması nəzərdə tutulur.

Məqsəd 15. Elektron kommersiyaya vergi nəzarətinin təşkili
 İnternet resurslarından istifadənin genişlənməsi ilə əlaqədar olaraq göstərilən strateji məqsədə nail olmaq üçün e-kommersiyaya vergi nəzarətinin həyata keçirilməsi sahəsində beynəlxalq təcrübənin öyrənilməsi və bu sahədə vergi nəzarətinin tətbiqi, e-kommersiyaya vergi nəzarətinin həyata keçirilməsi imkanların qiymətləndirilməsi və nəzarət mexanizmlərinin yaradılması üzrə təkliflərin verilməsi nəzərdə tutulur.

Məqsəd 16. Fəaliyyətin qiymətləndirilməsi sahəsində təkmilləşdirmələrin aparılması
Vergi inzibatçılığında idarəetmənin səmərəliliyinin artırılması ilə bağlı strateji məqsədlərə nail olmaq üçün işçilərin fəaliyyətinin qiymətləndirilməsinin obyektivlik dərəcəsinin yüksəldilməsi və qiymətləndirmənin avtomatlaşdırılması, nazirliyin strukturlarının və işçilərin fəaliyyətinin qiymətləndirilməsi üzrə avtomatlaşdırılmış sistem vasitəsilə menecerlərə təqdim olunan yekun “e-hesabat” formalarının təkmilləşdirməsinin həyata keçirilməsi təmin olunacaqdır. Fəaliyyətin qiymətləndirilməsi sahəsində beynəlxalq təcrübənin araşdırılması, mütərəqqi təcrübələrin tətbiqi imkanlarının müəyyənləşdirilməsi və digər ölkələrin vergi orqanları ilə təcrübə mübadiləsinin genişləndirilməsi, Vergilər Nazirliyinin strukturları tərəfindən yerinə yetirilən iş proseslərinin qiymətləndirilməsi və avtomatlaşdırılması işlərinin daha da təkmilləşdirilməsi nəzərdə tutulur.
Məqsəd 17. Vergi borclarının alınması mexanizmlərinin təkmilləşdirilməsi
Sahələr üzrə inzibatçılığın təkmilləşdirilməsi tədbirləri çərçivəsində qeyd olunan strateji məqsədə nail olmaq üçün vergi boclarının alınmasının yeni üsullarının müəyyən edilməsi istiqamətində beynəlxalq təcrübə öyrənilməklə təkliflərin verilməsi, kiçik məbləğli vergi borclarının büdcə daxilolmaları baxımından qiymətləndirilərək səmərəli idarə edilməsi mexanizmlərinin tətbiqi üçün təkliflərin hazırlanması planlaşdırılır. Beynəlxalq parktikada qəbul edilən əməletmə modelinə uyğun vergi öhdəliklərinin icra edilməsi (tax compliance) vəziyyətinin qiymətləndirilməsi və könüllü ödəmənin təşviqi üçün təkliflərin verilməsi, siyahıya alınmış əmlakların elektron hərraclar vasitəsilə satışının təşkili üçün aidiyyəti dövlət orqanlarına təkliflərin təqdim edilməsi, dövlət büdcəsinə borcu olan şəxslərin (o cümlədən vergi ödəyicilərinin) borclarının əlaqələndirilməsi məqsədilə borclar üzrə vahid portalın yaradılması üçün təkliflərin verilməsi təmin olunacaqdır. 
Məqsəd 18. Vergidən yayınma halları üzrə istintaq mexanizmlərinin təkmilləşdirilməsi.

Müvafiq qabaqcıl beynəlxalq təcrübələr öyrənilərək "Elektron cinayət işi" konsepsiyası hazırlanacaq və konsepsiyanın tətbiqi ilə əlaqədar mövcud qanunvericiliyə əlavə və dəyişikliklərin edilməsi barədə müvafiq təkliflər veriləcəkdir.

Bundan əlavə, vergi ödəyiciləri arasında vergidən yayınma hallarının aradan qaldırılması və vergi cinayətlərinin qarşısının alınması məqsədi ilə qabaqlayıcı məlumatlandırma və maarifləndirmə işləri gücləndiriləcək, Vergilər Nazirliyinin səlahiyyətlərinə aid edilmiş cinayət qanunvericiliyinin təkmilləşdirilməsi məqsədilə mövcud qanunvericiliyə əlavələrin edilməsi ilə bağlı təkliflər hazırlanacaqdır. 

Məqsəd 19. Beynəlxalq əməkdaşlığın inkişafı
Beynəlxalq əlaqələrin daha da gücləndirilməsi və əməkdaşlığın inkişafı məqsədilə növbəti illərdə gəlir və əmlaka görə vergilərə münasibətdə ikiqat vergitutmanın aradan qaldırılmasına dair yeni müqavilələrin, vergi məlumatlarının mübadiləsi və qarşılıqlı inzibati yardım sahəsində sazişlərin, vergi orqanları arasında əməkdaşlığa dair memorandumların hazırlanaraq imzalanmaq üçün təqdim olunması nəzərdə tutulur. Beynəlxalq və regional təşkilatlarla, digər dövlətlərin vergi və qeydiyyat orqanları ilə əməkdaşlığın genişləndirilməsi təmin olunacaqdır. 
Məqsəd 20. Beynəlxalq təşkilatların Azərbaycan iqtisadiyyatına dair hesabatlarının araşdırılması
Ölkəmizin beynəlxalq hesabatlarda mövqeyinin daha da yaxşılaşdırılması strateji məqsədinə nail olmaq üçün Dünya Bankının "Doing business" hesabatı ilə bağlı nəşrlərin araşdırılması və Azərbaycanın mövqeyinin yaxşılaşdırılması üzrə təkliflərin verilməsi, Dünya İqtisadi Forumunun, BVF və digər ixtisaslaşmış beynəlxalq qurumların indeksləri üzrə araşdırmaların aparılması nəzərdə tutulur.

Məqsəd 21. Vergi orqanlarında tədris və təlim prosesinin təkmilləşdirilməsi

Vergi sistemində tədris və təlim prosesinin təkmilləşdirilməsi strateji məqsədinə nail olmaq üçün vergi orqanları əməkdaşlarının peşə hazırlığının təkmilləşdirilməsi və ixtisaslarının artırılması prosesində müasir informasiya texnologiyalarından istifadə etməklə beynəlxalq təlim metodlarının tətbiqi mütəmadi olaraq yerli və beynəlxalq ekspertləri cəlb etməklə keçirilən treninqlərdə vergi orqanları əməkdaşlarının geniş iştirakının təmin olunması nəzərdə tutulur. Vergi sisteminin inkişafı və hüquqi təminatına dair aktual elmi-tədqiqat və araşdırma işilərinin genişləndirilməsi, Vergilər Nazirliyinin Tədris Mərkəzinin bazasında Regional Təlim və Tədqiqat Mərkəzinin yaradılması, əməkdaşların peşə hazırlığı prosesində elektron təhsil (e-learning) sisteminin tətbiqi istiqamətində işlər davam etdiriləcəkdir.

Məqsəd 22. Bələdiyyələrə yerli vergilərin və ödənişlərin düzgün hesablanması, tam və vaxtında ödənilməsi, habelə vergi qanunvericiliyinə tam və dəqiq riayət edilməsi sahəsində metodiki rəhbərliyin həyata keçirilməsi
Yerli özünü idarəetmə orqanlarının fəaliyyətinin daha da təkmilləşdirilməsi tədbirləri çərçivəsində qeyd olunan strateji məqsədə nail olmaq üçün bələdiyyələrlə mütəmadi görüş və seminarların təşkili, bələdiyyə vergiləri ilə bağlı KİV-lərdə xüsusi buraxılış və məqalələrin verilməsi, fiziki şəxslərin əmlak vergisinin hesablanması üçün əmlakın inventar dəyərinin hesablanması qaydasının təkmilləşdirilməsi üzrə təkliflərin hazırlanması nəzərdə tutulur. 
7. STRATEJİ PLANIN HƏYATA KEÇİRİLMƏSİNİN MALİYYƏ TƏMİNATI
Vergi sisteminin inkişafı üzrə 2013-2020-ci illər üçün Strateji Planın həyata keçirilməsi məqsədilə nəzərdə tutulan tədbirlər Vergilər Nazirliyi üçün dövlət büdcəsindən ayrılan vəsait, büdcədənkənar fondlar və qanunvericiliyə zidd olmayan digər mənbələr hesabına maliyyələşəcəkdir. Vəsaitlər əsasən yerli və xarici ekspertlərin maliyyələşdirilməsinə, proqram vəsaitlərinin alınmasına və maddi-texniki bazanın modernləşdirilməsinə sərf olunacaqdır.
